
Txintxarri
Urtero lez, Lasarte-Oria Bai! Kros 
Herrikoia anitza eta koloretsua 
izan da baina 28. aldian lau ko-
lore nabarmendu dira: Palesti-
nako bandera osatzen duten 
gorria, berdea, beltza eta zuria. 
1 zenbakidun dortsala herrialde 
horri elkartasuna adierazteko 
lan izugarria egiten duten herri 
ekimeneko lagunek eraman zu-
ten hilaren 26an eta ez ziren 
bakarrik iritsi helmugara, do-
zenaka herritarren laguntzarekin 
baizik. Eskobako kideak ere 
orduantxe bukatu zuten laster-
keta. Horien aurretik iritsi ziren, 
tantaka-tantaka, lau irabazleak: 
Juan Boyero, June Agirrezaba-
laga, Eneko Gallardo eta Ainhoa 
Heredero.

Kirol ekimen ezagun eta zirra-
ragarria izateaz gain, herria 
egiten duen jarduera da Lasar-
te-Oria Bai! Kros Herrikoia. 
Sustatzen ditu kirola bera, el-
kartasuna, tokiko merkataritza... 
Lasarte-Oriako mugez harago 
iristen den ekimena da eta, aur-
tengoa, Palestinaraino heldu da, 
solidaritate olatu handi baten 
bidez: 1 zenbakidun dortsala 
Lasarte-Oria Palestinarekin He-
rri Ekimeneko kideek eraman 
zuten, pozik eta harro. Ibilbidea 
osatu eta Geltoki kaleko zuzen-
gunera iritsi zirenean, dozenaka 
herritarrekin elkartu eta batera 
zeharkatu zuten helmuga, Pales-
tina askatzeko aldarriak oihu-
katzearekin batera.

Helmuga makina bat aldiz 
zeharkatu duen herritarra izan 

da Fede Otaegi Fino, berriki joan 
zaiguna. Makina bat edizio joka-
tu zituen eta antolatzaileei ere 
gogotik lagundu zien, ahal izan 
zuenera arte. Horregatik, 10:30ak 
baino lehenxeago minutu bateko 
isilunea egin zuten irteera lerro-
ra bertaratu ziren partaide, bo-
luntario, dantzari eta txistulariek. 
Zabaletan auzokide izan dituen 
lagun kuadrilla bateko zenbait 
kidek Fede beti gogoan kamiseta 
zuriarekin egin zituzten hamar 
kilometroak. Horren ostean, Au-
rreskua dantzatu zuten dantzari 
gazteek eta 10:30ak jo berritan 

abiatu ziren lasterkariak aurre-
na eta ipar martxalariak ondoren.

Emozioz betea izan zen laster-
keta eta kategoria bakoitzeko 
irabazleek gogotik lan egin behar 
zuten arerioak atzean utzi eta 
antolatzaileek helmugan jarri-
tako zinta hausteko. Juan Boye-
ro, June Agirrezabalaga, Eneko 
Gallardo eta Ainhoa Heredero. 
Aurreneko biak gizonezko eta 
emakumezko lasterkari bizkorre-
nak izan ziren, eta beste biak, 
gizonezko eta emakumezko ipar 
martxalari azkarrenak. 3. orrian 
irakur ditzakezue proba amaitu 
berritan TXINTXARRI-k horie-
tako bakoitzari egindako elkarriz-
ketak.

Horiek guztiek eta askoz par-
taide gehiagok (kategoria bakoi-
tzeko bigarren eta hirugarrenek, 
lasarteoriatar azkarrenek...) 
Okendo plazan jaso zituzten sariak 
Ostadar SKTko antolatzaileen 

eskutik. Norbera bere etxera joan 
aurretik, talde argazkia atera 
zuten. Korrikalari zein ipar mar-
txalari, hilaren 26ko proba jokatu 
zuten lasarteoriatar guztien sail-
kapena aldizkari honetako 6-7 
orrietan kontsulta dezakezue.

Helduen ostean aritu ziren gaz-
tetxoak, dortsalak paparretik 
zintzilik zituztela. Euririk ez zien 
egin eta, horregatik, giro alai be-
zain jolastia izan zuen 23. Korrika 
Festak. Senide eta lagunez bete 
zen ibilbidea eta, horien lagun-
tzarekin, aise jardun ziren laster-
kari guztiak.

1 zenbakidun dortsala eraman zuten Lasarte-Oria Palestinarekin Herri Ekimeneko kideak eta dozenaka herritar, helmugaratzen. TXINTXARRI

Krosak elkartasuna  
izan du abiapuntu  
eta helmuga

HELDUEN PROBAREN 
OSTEAN, GIRO ALAI 
BEZAIN JOLASTIA 
IZAN ZUEN 23. 
KORRIKA FESTAK

BERRIKI HIL DEN FEDE 
OTAEGI FINOREN 
OMENEZ MINUTUKO 
ISILUNEA EGIN ZUTEN 
IRTEERA LERROAN

Helduen lasterketaren 28. aldian 800 kirolari baino gehiagok parte hartu dute eta zientoka 
haur aritu dira 23. Korrika Festan. Lasarte-Oria Palestinarekin Herri Ekimeneko kideek 
eraman dute 1 dortsala eta dozenaka herritarrekin batera amaitu dute kirol proba

Galderak erantzuten. TXINTXARRI

Azkena, 2023an
26. Lasarte-Oria Bai! Kros 
Herrikoia izan zen Fedek 
jokatu zuen azkenekoa, 
2023ko urriaren 29an. 57 
minutu pasatxoko denbora 
egin ostean, Jagoba 
Mendizabal aurkezlearen 
galderak beti bezain 
adeitsu erantzun zituen.

Hipodromoan barrena. TXINTXARRI

Aitortza berezia
Txetxu Merchan 
herrikidearekin batera, 
Fedek 1 zenbakidun 
dortsala eraman zuen 
2019ko krosean, ordura 
arteko edizio guztiak 
jokatu izanagatik. Irudian, 
Hipodromoko bihurgunea 
igarotzen ari da.

2012ko krosa amaitzen. TXINTXARRI

26 aldiz helmugan
1996tik 2023ra arte, Fedek 
ez zuen hutsik egin eta 
urte horietan guztietan 
jokatutako 26 edizioak 
amaitu zituen, batzuetan 
bizkorrago, besteetan 
lasaiago. Gure herriko 
ekimen hori "berezia" zen 
lasarteoriatarrarentzat.

Fede Otaegi 
herritarra, 
krosaren ikur

June Arrizabalaga zarauztarrak lehen 
aldiz parte hartu du Lasarte-Oria Bai! 
krosean. Soronea-Ammma Mendi 
Korrikalari Taldeko kideak garaipena 
erdietsi du. 

Normalean Donibane Lohitzune–
Hondarribia proban parte hartu ohi du 
zarauztarrak. Baina aurten, dena 
delakoagatik, Lasarte-Oriara etorri eta 
"espero gabeko garaipena" erdietsi du: 
"Gorputzak erantzun du eta ondo joan 
da. Horrelako marka bat egiteko asmoa 
nuen. Esperotakoa egin dut eta gustura 
nago".

Ibilbidea gorabeheratsua izanagatik 
ere, jendearen animoek lagundu diotela 

adierazi du Arrizabalagak: "Goraka 
galtzen nuena, beheraka konpentsatu 
dut. Industriagune aldea agian 
gogorragoa egin zait, jende gutxiago 
zegoelako animatzen. Baina zaleak 
zeuden lekuetara iristean, berriro ere 
indarrak berreskuratzen nituen".

Eta lasterketako giroa ere 
azpimarratu du: "Esan zidaten giro 
handiko lasterketa zela eta egia esan 
horrek asko laguntzen du. Bi kilometro 
faltan Zubietara iritsi eta jendetza 
egotea. Eta askotan ere neska 
izateagatik gehiago animatzen dutela… 
horrek asko laguntzen du. Gustura egon 
naiz eta errepikatuko dut".

"Giroa polita izan da eta 
gorputzak erantzun du"

JUNE ARRIZABALAGA LASTERKARI GARAILEA

Atletico San Sebastian taldeko Juan Boyero 
triatloilaria izan da 28. Lasarte-Oria Bai! 
kroseko garailea gizonezkoen mailan. 
Lehen aldia zuen herriko lasterketan eta 
ederki gozatu du egin bitartean.

Triatloiko aurredenboraldian dago 
donostiarra eta korrikako zatia 
prestatzeko lasterketa herrikoietan parte 
hartzen duela jakinarazi du. Lasarte-Oria 
Bai! krosean parte hartzea erabaki eta ez 
zuen espero garaipena erdiestea: "Ez 
nuen ideiarik nortzuk izango ziren nire 
aurkariak eta beraz, ez nekien nola 
joango zen lasterketa".

Lasterketaren irakurketa ona egin du eta 
lehen postuarekin pozarren dagoela ere 

nabarmendu du: "Bosgarren kilometrora 
arte taldean joan gara. Gero buru jarri naiz 
eta erritmoa azkartu dut. Zazpigarren 
kilometroan gorputzak eman ahal zuen 
guztiarekin jo dut erasoa eta azken 
kilometro eta erdian atzean utzi dut azken 
aurkaria. Pozik nago egindakoarekin". 

Hamar kilometroko ibilbidea ere 
gustuko izan duela aipatu du: "Aldaketa 
asko dago. Lehen zatian aldapak ditu 
gora eta behera eta gero nahiko laua da".

Eta lasterketako giroari ere egin dio 
aipamenik: "Lasarte-Oriako erdigunetik 
behin baino gehiagotan igarotzen zara 
eta jende ugari dago animatzen. 
Errepikatuko dut ziurrenik".

"Ibilbidea gustuko izan 
dut. Aldaketa asko dago"
JUAN BOYERO LASTERKARI GARAILEA

Ainhoa Heredero herritarra, iaz, lagun 
baten aitarengatik hasi zen ELA 
gaixotasuna ikustarazten duen Adela 
Gipuzkoa taldearekin parte hartzen 
Lasarte-Oria Bai! krosean eta hari eskaini 
dio garaipena: "Duela bi urte jakinarazi 
zioten gaixotasuna zuela eta duela 
hilabete batzuk utzi gaitu".

Lagunaren aita kirolaria zela eta 
harengatik lasterketan parte hartzea 
erabaki zutela azaldu digu, baita ipar 
martxa modalitatea zergatik aukeratu 
zuten ere: "Gu lasterketa korrika egiteko 
moduan ez ginen garai horretan eta ipar 
martxarekin probatzeko hautua egin 
genuen. Aurreko urtean parte hartu 

genuen lehenengoz eta aurten ere 
beregatik egin dugu".

Nahiz eta lasterketan arazorik ez izan, 
eguraldiak eragin diola adierazi du: 
"Hasieran ondo joan gara. Urbileko 
aldapatxo hori agian kosta zait, baina 
beste guztia nahiko ondo. Egia da ere 
euria hasi duenean erritmoa mantsotu eta 
pixka bat kosta zaigula, baina gero 
berriro martxa hartu dugu eta helmugara 
arte ondo mantendu dugu".

Herritarren animoek ere lasterketan 
zehar lagundu dutela aipatu du: "Nahiz 
eta eguraldi txarra egon, jende piloa 
zegoen animatzen. Asko animatzen dute, 
gainera, eta horrek asko laguntzen du".

Eneko Gallardo herritar gaztea duela 
hilabete animatu zen makilak hartzera. 
Lehenengoz parte hartu du V. Ipar Martxa 
lehian eta probako buru izan da 
hasieratik.

Herritarrari ilusio handio egin dio 
herrian irabazteak; izan ere, beretzat 
lehen aldi ugari izan dira lasterketa 
honetan: "Lehenengo esperientzia izan 
da denetan; Ipar Martxa egiten, baita 
lasterketan ere".

Bere amak animatuta Ipar Martxa 
egiten hasi zela onartu du irabazleak: 
"Nire ama hasi zen orain dela pare bat 
urte ipar martxa egiten eta lasterketan 
ateratzeko animatu zidan. Orain hamasei 

urte bete ditudala eta parte hartu 
dezakedala entrenatzen hasi naiz".

Ibilbidea bereziki prestatu zuela adierazi 
du Gallardok: "Entrenamenduak bideko zati 
ezberdinetan egin ditut buruan sartzeko. 
Aldapa behera eta maldan gora da. Duela 
hilabete edo hasi nintzen. Astean bitan egin 
izan dut saiotxo bat".

Horri esker, hasieratik lasterketa buru 
jarri zen herritarra: "Ondo joan naiz. 
Erritmoa jarri dut, topera. Inork ez pasatzea 
nahi nuen, zeren bestela gaizki joango zela 
nuen buruan". Hala ere, bidean arazorik 
izan duela ere onartu du: "Azkeneko 
zuzengunean indarrak galdu ditut pixka bat, 
baina bestela ondo joan da guztia".

"Nire lagun baten aitari 
eskaintzen diot garaipena"
AINHOA HEREDERO  IPAR MARTXALARI GARAILEA

"Ilusio handia egin 
 dit proba irabazteak"
ENEKO GALLARDO IPAR MARTXALARI GARAILEA

Lasterkari nahiz ipar martxalari, 800 kirolari baino gehiagok parte hartu dute aurten. TXINTXARRI Dantzari gazteek ederki dantzatu zuten 'Agurra', kirol probari ekin aurretik. TXINTXARRI

Lasterketan zehar ezagun eta senide ugari agurtu zituzten parte hartzaileek. TXINTXARRI Ibilbidea moldatu eta Erriberako etxabe berrituak zeharkatu zituzten ipar martxalariek. TXINTXARRI

Ostadar Ipar Martxa taldeko kirolari eta arduradunek talde argazkia atera zuten hasi aurretik. TXINTXARRI

Ezkerrean, hiru lasterkari, berotzen; eskuinean, Trinko trialtoi taldeko kideak, krosari ekiteko prest. TXINTXARRI

Hankekin  
eta makilekin
TXINTXARRI aldizkariak kros herrikoiko bizipenak eta 
uneak betikotu ditu aurten ere; horretarako, ibilbideko 
zenbait puntutan izan ziren agerkariko kazetariak, 
argazkiak eta bideo grabazioak egiten. Irteera lerroan 
gertatutakoak jasota, Kale Nagusian jazotakoak bildu 
genituen. Ostean, Hipodromoko bihurgunea igaro zutenen 
lekuko izan ginen, eta hitzordu nagusiari amaiera eman 
zien helmugaratzeak ere irudi bilakatu genituen. 

Lasterketa nagusia amaituta, herriko haur eta 
gaztetxoen txanda izan zen, eta horiek egindako korrika 
saio ederren argazki eta bideo klipekin ere osatu dugu 
artxiboko galeria. Artxibo horiek guztiak, gainera, urtero 
lez, zuon eskura jarri ditugu. Kanal berezi bat sortu dugu; 
bertan topa ditzakezue irudi guztiak eta baita bideo 
laburpena ere. Hor al zaude? Harrapatu al zaitugu? 

ESKANEATU QR-A,
ARGAZKIAK ETA BIDEO
LABURPENA IKUSTEKO

Lasterketa amaituta, sari banaketa aurrera eraman zuen Ostadar SKTk. TXINTXARRI

Ohi bezala, zale asko elkartu ziren Hipodromotik Zubietara joateko bihurgunean. Gogotik animatu zuten. TXINTXARRI

Erratz gisa parte hartu zuten korrikalariak, helmugara iritsi berritan. TXINTXARRI

Sekulako lana egin zuen Asier Odriozolak hizlari gisa. TXINTXARRIKementsu helmugaratu zen Txetxu Merchan. Orain arteko kros guztiak jokatu ditu herritarrak. TXINTXARRI

Izan zen lasterkaririk kroseko hamar kilometroak sandalietan egin zituenik. TXINTXARRI

Pozarren iritsi ziren gazteak helmugara, lasterketa egin izana ospatuta. TXINTXARRI Irribarretsu eta gogotz parte hartu dute herriko haurrek aurtengo korrika festan. TXINTXARRI

Euskal Jaiaren antolatzaileek festaren gaineko balorazio egin dute. TXINTXARRI

"Parte hartze arrakastatsua" 
izan duen Euskal Jaia izan da
Udalak eta Ttakun Kultur Elkarteak Euskal Jaiaren 
gaineko balorazio "oso positiboa" egin dute

Txintxarri
Euskal Jaia "indartsu" itzuli dela 
azpimarratu du Agustin Valdivia 
alkateak, eta esan, herritarrek 
eta Lasarte-Oriako eragileek "go-
gotsu" hartu zutela parte festan. 
Gaineratu du giroa "paregabea" 
izan zela; zenbait unetan San Pe-
dro Jaiak ziruditela. Hori hala 
izatearen arrazoiak ere azaldu 
ditu alkateak; bi nabarmendu 
ditu: "egitarau erakargarria, eta 
herriko eragileen parte hartze 
izugarria". Azken horiek eginda-
ko esfortzua balioan jarri du.

Euskara saileko zinegotzi Esti-
txu Alkorta, berriz, etorkizunera 
begira jarri da, eta esan du Euskal 
Jaia sustraitzea nahi bada, ospa-
kizun horrek jarraipena izatea 
eta erreferentziazko data bat edu-
kitzea "ezinbestekoa" dela. Dato-
zen urteetan ospakizunak segida 
izango duela ziurtatu du udal 
ordezkariak, eta esan, data zehaz-
tu bezain laster iragarriko dutela. 

Kontatu du, gainera, "ekitaldi 
arrakastatsuenetariko bat" izan 
zela Dinagu kolektiboak antola-
tutako Euskal Herriko emakume 
sortzaile eta ekoizleen azoka; na-
barmendu du horrek iraun bitar-
tean, Okendo plazak "itxura pa-
regabea" hartu zuela. 

Ttakun Kultur Elkarteko ordez-
kari Mari Karmen Ormazabalek, 
aldiz, datozen edizioetarako ho-
betu beharreko zenbait alderdi 
mahaigaineratu ditu. Alde batetik, 
adierazi du "jende gutxi" anima-
tu zela Euskal Jantzia janztera, 
eta datozen urteetarako hori bul-
tzatzeko asmoa agertu du, eta, 
bestetik, berriz, aitortu du herri-
ko hainbat eragilerengana ez 
iritsi izana. Horren harira, dato-
zen aldietarako hutsune hori 
landu eta horiengana iristeko 
asmoa ere agertu du, Euskal Jaiak 
bezalako festa erraldoiak ahalik 
eta parte hartze handiena izan 
dezan. 

Lierni Apaolaza Urdanpileta
Frankismoak Lasarte-Orian 
eragindako biktimen oroime-
neko ekitaldia antolatu zuen 
Islada Ezkutuak taldeak hilaren 
26an. Josu Agustin Muguruza 
elkarteko kideak hartu zuen 
hitza, baita Agustin Valdivia 
alkateak ere. Elkartearekin 
harreman estua duen Joseba 
Tapia musikariak bi kanta abes-
tu eta jo zituen trikitixarekin; 
Joxe Zapirainen Lehen hamar 
lagun ginen etxean eta Joxe 
Lopetegiren Gezurtientzat. Ekin-
tza hori Erketz taldeko dantza-
riek biribildu zuten, biktimen 
oroimenez egindako monolito 
aurrean Agurra dantzatu bai-
tzuten. Horrekin batera, lore 
eskaintza egin zuten. Amaitze-
ko, hamaiketakoa egin zuten 
bertaratutakoen artean.

Muguruzak ekitaldia ohar-
tzeko alditzat baliatu zuen. Izan 
ere, hitza hartzerakoan, "es-
kuinak eta eskuin-muturrak 
abiatutako gerra kulturala" 
aipatu zituen. "Gerra" hori 
mahai gainean jartzea garran-
tzitsutzat jo zuen, "Memoria 
Historiaren" aurka zuzentzen 
dutelako, orotara, oroimenaren 
alde diharduten pertsonek eta 
taldeek "orain arte ezkutuan 
egon den egia" azaleratzen ari 
direlako.

Orobat, pixkanaka-pixkanaka 
argi geratzen ari dela Gerra 
Zibila zer izan zen, hots, "gure 
kultura, hizkuntza, folklore eta 
ohituren defendatzaile zirenen 
aurkako garbiketa kanpaina". 
Horren harira, penaz eta haserrez 
esan zuen Muguruzak oraindik 
ez direla ezagutzen eraildakoen 
eta desagertutakoen kopuru 
zehatza, ezta erbesteratu zirenen 
pertsonen zifrak ere.

Frankistek sortutako sarras-
kiaz gain, zabaldutako "ahanz-
tura eta isiltasun geruza" salatu 
zuten Islada Ezkutatuak taldeko 
kideek. Horren aurrean, hilaren 
26an egindakoa bezalako ekital-
diak aldarrikatu zituzten, "go-
goratzeko", eta, hori ez ezik, 
"bost hamarkada baino gehia-
gotan jasandako eta jasanarazi-
tako ahanztura berriro ere ez 
gertatzeko".

Ekitaldiko une pare bat eta Mirentxuko monolitoan irarritako leloa. TXINTXARRI

Frankismoa pairatu 
zutenak omendu dituzte
Oroimen historikoa berreskuratzearen eta bizirik mantentzearen alde lan egiten 
jarraitzen du Islada Ezkutatuak taldeak. Horretarako, berriki Mirentxu eraikinean 
egindakoa bezalako ekimenak aurrera eramaten ditu eta zenbait liburu argitaratu ditu

Txintxarri
Lasarte-Oriako Udalak 2026ko 
Inauterietako gaia aukeratzeko 
parte hartze prozesuaren biga-
rren fasea aurkeztu du. Proze-
suaren lehen fasean 148 propo-
samen jaso dituztela jakinara-

zi dute udal ordezkariek; ho-
rietatik 86 sarean aurkeztu 
dituzte, eta, gainerako 62ak, 
berriz, postontzietan utzitako 
txartelen bidez. Iritzi horiek 
guztiak egiaztatu ondoren, 28 
gai identifikatu dira.

Horiek guztiak Inauterietako 
konpartsekin partekatu eta 
aztertu dituzte, eta, iradokizun 
guztien artean, bost gai finalis-
ta aukeratu dituzte; horiek dira, 
hain zuzen, prozesuaren biga-
rren fasera pasako direnak. 
Gauzak horrela, fase berri ho-
rretan, herritarrek erabakiko 
dute zein izango den 2026ko 
Inauterietako gai nagusia. 
Hauek dira aukerak: Munduko 
Inauteriak; zirkua; 80. hamar-
kada; piratak; eta, 90. hamar-
kadako telesailak. 

Lasarteoriatarrek, beraz, gaur-
tik, hilak 28, azaroaren 11ra (bi 
egunak barne) eman ahal izan-
go dute euren iritzia. Hala 
nahiago duenak, sarean eman 
ahal izango du bere iritzia; ho-
rretarako, udal webgunean 
eskuragarri dagoen formularioa 
bete beharko du. Bestalde, txar-
tela ere erabili ahal izango du 
herritarrak. Horiek herriko 
zenbait lekutan dauden parte 
hartzeko postontzietan hartu, 
eta bertan utzi beharko ditu; 
ondoko espazioetan daude pos-

tontzi horiek: udaletxea; Gaz-
telekua; Maialen Chourraut 
Udal kiroldegia; Manuel Lekuo-
na Kultur Etxea; eta, Sexuen 
Elkarbizitzarako Emakumeen 
Etxea. Bide bat edo bestea au-
keratu, parte hartzaileak bere 
NANaren zenbakia eman behar-
ko duela ohartarazi dute Alon-
sok eta Duranek.

Parte hartzeko epea amaituta, 
eta udal ordezkariek botoak 
zenbatu ondoren, emaitza kon-
partsekin partekatu eta herria-
ri jakianaraziko diote. 

2026ko Inauterietako gaia 
aukeratzeko azken urratsa 
Udalak 2026ko Inauterietako gaia aukeratzeko parte 
hartze prozesuaren bigarren fasea aurkeztu du

CORO MURILLO

Urteroko bazkaria egin dute
Torrecillas de la Tiesan jaio eta Gipuzkoako udalerri ugaritan (Lasarte-
Orian, besteak beste) bizi diren 110 pertsona elkartu dira berriki Urnietako 
Oianume jatetxean, urteroko ohitura berritu eta mahaiaren bueltan tarte 
atsegin bat igarotzeko. Establezimendu horretako langileek emandako 
arreta eta zerbitzatutako janaria nabarmendu dituzte parte hartzaileek.

Lierni Apaolaza Urdanpileta
Bi eguneko festa egin dute be-
rriki Aterpea merkatarien el-
karteko kideek. Hamaika jar-
duera eta saltoki ugari. Udabe-
rrian egiten duenaren antzera, 
udazkeneko ospakizuna aurrera 

eraman dute. Tokiko merkata-
ritza dinamizatzeaz gain, kale 
giroa sortzea eta bezeroak sari-
tzea izan dituzte helburu. 

Etxeko txikienek orri marka-
tzaileak apaintzeko eta urtaroan 
oinarritutako Gure udazkena 

tailerretan parte hartu dute. 
Helduek, berriz, Arkupe taber-
nako ekimenez (urdaiazpiko 
moztailea, Saito gimnasiokoen 
dantza erakustaldia eta Arka-ren 
kontzertua) nahiz Buenetxea 
taberna-kafetegiko DJen saioaz 
gozatu dute.

Dendariek gogorarazi dute 
1.500 euro zozkatuko dituztela 
erosketa txarteletan, azaroaren 
1era arte aipatu kanpaina ho-
rretan izena eman duten salto-
kietan erosten duten bezeroen 
artean. 

Udazkenean ere, tokiko 
merkataritzaren alde
Aterpea elkarteko dendariek gogorarazi dute martxan 
dagoela erosketa txartelen zozketa, azaroaren 1era arte

Amali jolas dendan 'Gure udazkena' tailerra egin zuten. TXINTXARRI

PALOMO LINARES ELKARTEA

Garagardoaz gozatu dute
Alemaniako ospakizunekin bat egin eta oso ohikoak izaten dira urteko garai 
honetan garagardoaren bueltako azoka eta otorduak. 45 bat lagun elkartu 
ziren Palomo Linares elkartean hilaren 24an eta saltxitxak edota txerri 
ukondoa ezkondu zituzten garagardoarekin. Giro ederrean afaldu zuten eta, 
aurreko urteetan bezala, lagun japoniar bat parte hartzera animatu zen.

LIERNI REKONDO

Beldurra

NEURE KABUZ

Ez dut sekula Gau Beltza ospatu, Halloween ingeleseko klasee-
tan besterik ez. Baina geroz eta gehiago dira kalean herioz, 
banpiroz eta bestelako izaki beldurgarriez mozorrotuta ikusten 
ditugun haurrak. Beldurrak agerian uzten dituen iluntzea omen 
da urriaren hogeita hamaikakoa, hildakoei gorazarre egiteko 
eguna azaroaren bata. Heriotzari bizitzak: harriak, hegalak eta 
argazkiak.  Bizitzari heriotzak: itzalak, argiak eta lore sortak. 
Ezer ez da debalde.

Niri beldur handia ematen didate gelako sabai eta paretaren 
arteko anguloetan ageri zaizkidan armiarma iletsuek. Beldurra 
ematen dit bizikletan noala aldapak jaisteak eta lan egunetan lo 
gelditzeak.

Maite ditudan horien heriotza posibleak ikaratzen nau. Ger-
tukoak zaintzen ez jakiteak edo behar bezain beste ez zaintzeak. 
Gauza guztietara iritsi ezinak, antsietateak, nahikoa ez izateak… 
Jendea nire heldutasuna performatzen dudala ohartzeak ikara-
tzen nau.

Munduak izutzen nau. Gazan berrogeita bost mila hildakotik 
gora izateak eta norbanakoak zenbakien atzean gizagabetzeko 
dagoen erraztasunak. Eskuin muturraren gorakadak, geroz eta 
leku handiagoa hartzen duten eraso matxista, homofobo eta 
transfoboek. Eskola jazarpenagatik bere buruaz beste egin 
duten haur eta gazteen kasuek. Coach misogino eta kapazitis-
tek.

Ez dut gaur iluntzean kale bazter batean topatu dezakedan ma-
muaren beldurrik, egunero agertzen baitira, kaleetan, sare sozia-
letan, egunkarietan eta ene baitan. 

PILI BERMEJO (JALGUNE ELKARTEA)

Pausoka-pausoka, ba al goaz aurrera?

ESKUTITZA

Aurreko batean, lagunekin eguneroko bitxikerien inguruan ari ginela, honako galderak egin nizkien. 
Aurretik argi utzi nien galderak egitea librea dela, eta ez erantzutea ere bai. Guztiek erantzun zidaten.

Galderak hauek izan ziren: Zuk normalean bozkatzen al duzu? Eta, erantzuna baiezkoa bada, 
zergatik bozkatzen duzu hautatzen duzun alderdia? Bozka zuriaz ere hitz egin genuen.

Hauek izan ziren beraien erantzunak:
"Udal mailari dagokionez, alderdi horretako jendea ezagutzen dudalako eta gustatzen zaizkidalako. 

Jator dabiltza lanean".
"Beti bozkatzen dut norbait, baina oro har ez dut konfiantza handirik".
"Normalean deskarteak eginez bozkatzen dut: oso argi daukat nori ez diodan bozkatu nahi, eta 

geratzen direnen artean aukeratzen dut. Inork ez nau ehuneko ehunean konbentzitzen".
"Bizitza osoan alderdi berari eman diot bozka. Etxetik jaso dudala onartu behar dut, baina ezin dut 

besterik irudikatu. Alderdi horrek ordezkatzen nau!". (Azken hau esan ondoren, Feijook eta Sanchezek 
kongresuan dituzten gorabeheren berri eman zigun).

Azalpen guztiak eman eta gero, azken horren kasuan, botoa familiarengandik jasotako transmisio bat 
dela kontuan hartuta, hau pentsatu nuen: zein pozik eta harro egongo den ama bere semeak esandakoaz.

Zuekin bat datorren kasuren bat dago? Seguru baietz.
Nire lagunen artean badaude desgaitasun intelektuala duten pertsonak, ikasketak dituztenak 

eta baita desgaitasun intelektuala "izan arren", ikasketak dituztenak. Eta orain, nahi baduzue, jar 
diezazkiekezue etiketak bakoitzari. Nik, pertsonalki, ez dut gustuko pertsonei etiketak jartzea, eta 
are gutxiago erreakzioak eragiteko edo, larriagoa dena, haien eskubideak zalantzan jartzeko.

Espero dut elkarrekin egondako tarte horretan goxo sentitu izana. Seguru nago! Ezagutzen ditut, 
eta ederki dakit —niri bezala— zerbait gustatzen ez zaienean, esaten jakiten dutela.

Amaitzeko, bi gauzatxo, bihotzez eta errespetuz. Agur bat ezer ulertu ez duzuenoi. BARKAMENA 
eskatzen dizuet bihotzez, agian ez zaretelako zuek, ezta zuen bizipenak ere, oraingo honetan ez dudala 
gaitasunik izan ondo azaltzeko baizik. Azken finean, denok izaten baitugu, bizitzan, momentu jakin 
batean desgaitasuna edo gaitasun falta. Eta beste agur bero bat, zuei, Jalguneko lagunak! Zorionez, nire 
emozioak egoki kudeatzen ikasteko prozesuan eragile zaituztedalako.

Txintxarri
Makina bat jardueraz gozatze-
ko aukera dute herritarrek Udal 
Liburutegian. Horren adibide, 
hilaren 25 eta 26koak.

Kultur etxeko hitzaldi aretoa 
txiki geratu zen Ludi Cuesta 
herritarraren aurkezpen ekital-
dirako. Javier Aguilar literatu-
ra kritiko eta kolaboratzailearen 
laguntzarekin Mosaico de imá-
genes poema liburuaren berri 
eman zuen. Genero hori jorratu 
du aurretik, 2016an Sólo una vez 
kaleratu baitzuen.

Bestalde, Liburu Baby Kluba 
egitasmoko saioa eta Lego pie-
zekin tailerrak egin zituzten. Ludi Cuesta, ezkerrean, Javier Aguilar alboan duela, azalpenak ematen. TXINTXARRI

Haur nahiz heldu,  
tailer zein aurkezpen
Udazkenerako prestatutako ekimenak aurrera eramaten ari dira Udal Liburutegiko 
kideak. Ludi Cuesta herritarrak, adibidez, 'Mosaico de imágenes' liburuaren berri eman 
du kultur etxeko hitzaldi aretoan. Bestalde, Lego robotika saio pare bat egin dituzte

Liburu Baby Kluba egitasmoaren saioko partaide batzuk, haur nahiz heldu. TXINTXARRI

Lego piezekin jolastu bitartean dibertitu ziren gaztetxoak. TXINTXARRI

Txintxarri
Futbol denboraldiak aurrera darrai 
eta herriko futbol taldeek deneta-
riko emaitzak izan zituzten euren 
jardunaldietan. 

Aipatzekoa da Ostadar SKTko 
Gorengo Mailako taldearen jar-
duna. Urdin-beltzek indartsu hasi 
dute liga, sei neurketatik bost 
irabazi eta bat berdindu dituzte; 
azkenekoan, Danena taldea gain-
ditu zuen 2-0. Bere multzoko lehen 
postuan dira.

Emaitza berarekin irabazi zi-
tuzten euren neurketak Ostada-
rreko Erregional I. Mailako zein 
Ohorezko Jubenil mailako taldeek 
Sporting de Herrera eta Usurbilen 
aurka. Kadete I. Mailako A-k ere 
0-7 gainditu zuen Sporting De He-
rrera eta Gorengo Jubenila 1-3 
gailendu zen Beti-Onaren aurka. 
Binako berdinketarekin konfor-
matu behar izan ziren Jubenil eta 
Kadete I. Mailako B ekipoak.

Bestalde, Ohorezko Erregionalak 
eta Ohorezko kadeteek ezin izan 
zituzten Hernaniko ordezkariak 

gainditu; 1-5 eta 0-4 galdu zuten. Eta 
kadete neskek ere gutxigatik galdu 
zuten Aiztondoren aurka, 1-0.

Texas Lasartearra CFko ordez-
kariek, ordea, jardunaldi biribi-
la izan zuten. Talde guztiek lor-
tu zituzten puntuak euren par-
tidatan, eta gehienek, garaipena. 
Erregional I. Mailakoak husna 
berdindu zuen Pasaia B taldea-
rekin. Jubenil Gorengoak 4-3 
irabazi zion Urki CD B ekipoari. 
Jubenil I. Mailakoak 6-2 irabazi 
zion Sporting de Herrera B-ri 
eta Kadete I. mailan, Urnieta CD 
B 0-3 gainditu zuten zuri-urdinek.

Baloiarengatik borrokan. TXINTXARRI

Futbol taldeek, 
denetariko emaitzak
Lasarte-Oriako futbol taldeek jardunaldiz jardunaldi euren onena ematen dute ligan. Hilaren 
25ean eta 26ean, emaitza ezberdinak eskuratu dituzte Ostadar SKTko ordezkariek; Texas 
Lasartearra CFko talde federatuek, aldiz, garaipena erdietsi dute maila guztietan

J.J. PORTOS

Arruti, hirugarren Donostian
Hilaren 25ean, Donostia/San Sebastian Bay Rowing itsasoko arraun 
estropada lehiatu zuten Donostian. Ur Kirolak taldeko Enara Arruti 
herritarrak Arbil Telletxearekin batera Open lehiaketako Jubenil 2X scull 
moldalitatean parte hartu zuen. Entrenamendu saioak duela gutxi hasi 
arren, hirugarren postua eskuratu zuten Arrutik eta Telletxeak, Donibane 
Lohitzuneko (Lapurdi) Ur-Joko eta San Pantaleon (Pontejos, Cantabria) 
bikoteen atzetik, hurrenez hurren.

Olaizola eta Telleria, Txintxarri sariko garaikurrekin. ATARIA

Telleria eta Olaizola Txintxarri 
sariko garaile izan dira
125 kiloko lau harri ezberdin jaso behar izan dituzte; 
saio guztien denbora neurketan azkarrenak izan dira 

Txintxarri
Euskal Jaietan harrijasotzaileen 
erakustaldi ederraz gozatu ge-
nuen Lasarte-Orian. Besteak 
beste, Beñat Telleria izan zen 
harriak jasotzen. Astebete lehe-
nago, aldiz, herritarrak Alegia-
ko Txintxarri saria irabazi zuen 
Xabat Olaizolarekin batera. 
Hilaren 11n, hiru bikote izan 
ziren nor baino nor Alegiako 
plazan: Telleria eta Olaizola; 
Mikel Lopetegi Urra eta Aimar 
Galarraga; eta Jokin Eizmendi 
eta Gari Garmendia. 

Bikoteko kide batek banaka 
zein binaka txandaka 125 kiloko 

lau harri jaso behar zituzten 
lehiakideek. Banakako saioetan, 
Telleriak zilindro zaharrarekin 
egin zuen lan, 25 jasoaldi (02.46) 
eginda. Olaizolak koadrokoa 30 
aldiz jaso zuen (03.11). Binaka 
harri kubiko (03.47) eta bolari 
(03.11) 35 jasoaldi egin behar 
izan zituzten.

Lan guztiak egiteko 12 minu-
tu eta 55 segundo behar izan 
zituzten Telleriak eta Olaizolak 
eta, horri esker, txapela jantzi 
zuten. Bigarren postuan Urra 
eta Galarraga (14.30) sailkatu 
ziren eta hirugarren, Eizmendi 
eta Garmendia (16.53) izan ziren.

LOKE  JUDO

LOKEko judokek, brontzezko dominak
Lasarte-Oria Kirol Elkarteko (LOKE) Judo saileko 
kadete kirolariak Iruñera egin zuten bidaia hilaren 
25ean. Anaitasuna torneoan parte hartu zuten taldeko 
zortzi kidek: Iraia Diez, Sofia Pozo, Anne Linazasoro, 
Iago Izquierdo, Alejandro Arevalillo, Ariana Mendoza, 

Maria Escribano eta Marco Iriso. Taldeko prestatzaile 
Gorka Aristegiren hitzetan, guztiek ederki egin zieten 
aurre euren borrokei eta horren erakusle, podiumak 
izan ziren; Diez (-57 kg), Pozo (-44 kg) eta Linazasorok 
(-70kg) brontzezko domina jantzi zuten.

Real Sociedad taldeak bi 
hitzordu garrantzitsuri egin 
die aurre berriki. Lehena, 
hilaren 24an, Liga 
jardunaldia eta bigarren lau 
egun geroago, Kopako lehia; 
bietan garaile izan zen.

Bietatik ligako 
norgehiagoka jokatu zuen 
Jon Martin herritarrak. 
Txuri-urdinek arnasa hartu 
zuten, Sevillari 2-1 irabazita 
Anoetan. Ez zuten partida 
ikusgarriena egin baina 
sufritzen eta aldea 
defendatzen jakin zuten. 
Horretan lan azpimarragarria 
egin zuen Martinek; 
txorkatileko lesioa atzean 
utzita, denboraldiko bigarren 
norgehiagoka jokatu zuen 
eta hamaikakoan, gainera.

Martin, 
hamaikakoan

Txintxarri
Lasarte-Oriako Beltzak RTko jo-
kalariak dituzten taldeek bitan 
kale eta batean bale egin zuten 
ligan; Ohorezko B mailakoak 
gutxigatik lortu zuen garaipena 
Bilbon, 29-30. Universitario Bil-
borekin neurtu zituen indarrak 
Gipuzkoa Sortzenek. Lehen zatian 
bizkaitarrak izan ziren nagusi 
eta 16-3 iritsi ziren atsedenaldira. 
Beltzak, ordea, ez ziren buruma-
kur geratu. Entsegu, gauzatze eta, 
batez ere, azken zigor kolpeari 
esker, neurketari itzulia eman 
zioten. Jokin Beloki herritarra 

bigarren zatian sartu zen zelaira 
eta entsegua egin zuen.

Atsobakar kirol gunean, aldiz, 
zigor kolpeek erabaki zuten Eus-
kal Liga I. mailako partida. Gi-
puzkoa Sortzenek eta Uribealdeak 

neurketa borrokatua jokatu zuten 
eta ez ziren azken marrara iris-
teko gai izan. Bizkaitarren alde-
ko lau zigor kolpek eman zioten 
aurkariari garaipena, 0-12. 16 urte 
azpiko Gesalaga Okelan Zarautzek 
ere ez zuen zorterik izan Hiruhe-
rri RTren aurka, 10-50. Baina Erik 
Perez herritarrak zigor kolpea 
eta gauzatzea egin zituen.

Espainiako selekzioa
Bestalde, Alex Saleta herritarrak 
Castilla y Leons Iberians taldetik 
Espainiako selekziora egingo du 
jauzia. Hilaren 24an, Romanian 
Wolves taldearen aurka Europa-
ko Super kopako jardunaldia 
jokatu zuen Iberiansekin.

Eta azaroaren 8an, aldiz, selek-
zioko talde nagusiak Irlandaren 
aurka Leganesen (Madril) lehia-
tuko duen neurketako deialdian 
da Lasarte-Oriako jokalaria.

Beltzen erasoetako bat. TXINTXARRI

Beltzak RTko jokalariek jardun 
ona izan dute euren hitzorduetan
Ohorezko B mailakoek bakarrik garaipena eskuratu arren, 
herritarrek euren harritxoa jarri dute neurketa ezberdinetan

Txintxarri
Ezker Hormako Gipuzkoako 
txapelketako fase ezberdinetan 
ari dira lehian Intzako kideak. 

Lehen fasea jokatzen ari dire-
nen artean, kadete 3. mailako 
bikoak bakarrik lortu zuen ga-
raipena. Arkaitz Lasa eta Ekhi 
Maizek ederki jokatu eta 15-22 
gainditu zuten Arrasate 2.

Gomazko pala bikoak, aldiz, 
ezin izan zuen Eibar 2 garaitu 
Loidibarren pilotalekuan hilaren 
24an jokatutako norgehiagokan. 
Jagoba Mendizabal eta Eneko 
Sarasola ongi jardun arren, ei-
bartarrak nagusi izan eta 12-25 
gailendu ziren.

Eta Nagusien 2. mailako kideek 
lehen faseko azken partidari 
egin zioten aurre. Jon Pello Ar-
tetxe eta Beñat Olazabalek ezin 
izan zuten nagusi izan zen Ataun-
go bikoaren aurka ezer egin eta 
22-3 izan zen azken emaitza. Fase 
honetako markagailuak kontuan 
izanik, euren multzoko sailka-
penean seigarren amaitu dute 
eta ondorioz, maila jaitsiera 
izango dute jokoan Ilunperen 
aurka.

Beste batzuk, esate baterako, 
finalerako bidean geratu dira 
txapelketatik kanpo. Hori da 
kadete 2. mailako bikotearen 
kasua.

Azken fasean murgilduta Oier 
Elola eta Oier Jauregi kadeteek 
lehiaketako final laurdenak jo-
katu zituzten Hernani 2ren aur-
ka. Herritarrek ezin izan zuten 
aurkaria gainditu, 22-10 eta 
Hernani izango da txapelketako 
finalerdietan.

Enrique Abril finala
Aurreko zenbakian argitaratu 
modura, hilaren 26an Enrike 
Abril txapelketako finala zen 
jokatzekoa, baina eguraldiaren 
iragarpenak zirela eta, neurke-
ta astebete atzeratu da. 

Gauzak honela, Zubieta 2 eta 
Donibane Lohizuneko Luzean 
taldeak txapelarengatik lehian 
izango dira azaroaren 2an, igan-
dearekin, 10:30ean, Zubietako 
pilotalekuan. Endika Gartzia 
herritarrak Zubietarekin parte 
hartuko du.

Gomazko palako bikoa, jokoan. TXINTXARRI

Intzako pilotariak fase 
ezberdinetan ari dira lehian
Kadete 2. mailako bikoteak ez ditu final laurdenak gainditu; 
Nagusien 2. mailako kideek maila jaitsiera jokatuko dute

Txintxarri
Lasarte-Oria Bai! Kroseko egun 
berean, hilaren 26an, 15k eta 5k 
probak lehiatu ziren Donostian. 

Herritar talde bat izan zen ber-
tan lehian lasterketa ezberdinetan 
eta Ximon Villalobos patinatzai-
leak eskuratu zuen herritarren 
artean posturik onena; brontzez-
ko postua. Irristaka taldeko gaz-
teak 28.40 behar izan zituen ha-
mabost kilometroko bidea egite-
ko. Julen Urkizar izan zen garai-
lea eta Aitor Vacas bigarren.

Korrika lehiatutako 5k proban, 
aldiz, Javier Miguel (25.32) eta 
Yoana Martin (26.22) izan ziren 
herritarren artean azkarrenak 
eta 15 K lasterketan, Sergio Ra-
mirez (52.18) eta Lorea Barkaiz-
tegi (01.04.34).

Bestalde, hilaren 19an, Sala-
mancako Aldundiko Maratoi 
Erdian parte hartu zuen Mari 
Carmen Olaso herritarrak eta 
50 urtez azpikoen kategorian 
laugarren izan zen, hirugarre-
netik segundo gutxira.

Villalobos patinatzailea, 
hirugarren 15K lasterketan
Julen Urkizar eta Aitor Vacas izan dira bere aurretik. 
15K eta 5K probetan herritar multzo bat izan da lehian

Txintxarri
Buruntzaldea IKTko absolutu, 
junior eta infantil mailako kideek 
lehia hasi zuten hilaren 25ean, 
Hernanin. Neguko Ligako lehen 
jardunaldian igeri egin zuten tal-
deko hamabi igerilarik. Marka 
pertsonalak eta Euskal Herriko 
Udako txapelketarako gutxiene-
koak ere eskuratu zituzten.

Gazteek 50 m. bular eta 200 m. 
lau estilo probetan parte hartu 
zuten; izan zen 100 m. tximeleta, 
100 m. libre eta 50 m. bizkar pro-
betan ere aritu zen kiderik.

Nahiz eta teknika eta taktikari 
garrantzia eman, hamahiru mar-
ka pertsonal eskuratu zituzten 
gazteek (ikus koadroa) eta horien 
artean, gainera, Aitor Ormazaba-
lek Euskal Herriko Udako txapel-
ketarako bi gutxieneko lortu zituen: 
50 m. bizkar eta 100 m. tximeleta.

Saioak prestakuntzaren nondik 
norakoak ikusteko baliagarria 
izan zitzaien taldeko prestatzaileei: 
"Sei asteko entrenamendua dugu-
la kontuan hartuta, batez ere hel-

duenentzat, ez da erraza aurreko 
denboraldiko erritmoetan igeri 
egiten egotea eta batzuen kasuan".

Neguko Ligako hurrengo saioa 
Hernanin izango dute berriro, 
azaroaren 15ean. 

Neguko Ligako lehen saioan parte hartu zuten igerilariak. BURUNTZALDEA IKT

Lehen jardunaldian, 
markak eta gutxienekoak
Neguko Ligari hasiera eman diote Buruntzaldea IKTko kirolariek. Lehen jardunaldian, 
teknikan eta taktikan zentratuak egon arren, igerilariak ederki jardun eta euren marka ondu 
dituzte hainbat probatan. Euskal Herriko Udako txapelketarako gutxienekorik ere izan da

• Lier Garmendia: 50 m. bular eta 50 m. bizkar.
• Izaro Bautista: 50 m. bular eta 200 m. lau estilo.
• Laida Guerrero: 50 m. bular eta 100 m. libre.
• Aitor Ormazabal: 100 m. tximeleta, proba bereko 50 metroetako 

pasea eta 50 m. bizkar.
• June Apeztegia: 200 m. lau estilo.
• Itxaso Iparragirre: 200 m. lau estilo.
• Aitor Estanga: 100 m. libre eta proba bereko 50 metroko pasea.

txintxarri-k ez du bere gain hartzen kolaboratzaileek adierazitako iritzien erantzukizunik.

Argitaratzailea
Ttakun Kultur Elkartea
Geltoki kalea 4 (behea)
20160 Lasarte-Oria
G-20407557

Administraria
Nerea Garziarena.

Erredakzioa
Nerea Eizagirre, Iñigo 
Gonzalez, Maddi Noriega 
Zaldua eta Lierni Apaolaza 
Urdanpileta. 

Publizitatea
Irati Zatarain.

Laguntzaileak
Gorka Lasa, Lierni 
Rekondo, Gorka Alvarez, 
Aizpea Amas, Maitane 
Rebe, Jexux Artetxe eta 
Oihane Puertas.

Banatzaileak
Nora Navarro, Aimar 
Hernandez, Gari Iraola, 
Axier Iraola, Eneko Sanchez 
eta Udane Guisado.

Informatika zerbitzuak
IZT Informatika.

Publizitatea
Tel.: 943-37 14 48 (106)
WhatsApp: 646 82 44 66 
publizitatea@ttakun.eus

Egoitza nagusia
Geltoki kalea 4
Tel.: 943-37 14 48 (104)
WhatsApp: 688 68 35 10
txintxarri@ttakun.eus

Inprimategia
Zeroa Multimedia, S.A.
Lege Gordailua: 
SS-513/93
ISSN: 1134-0053
Tirada: 8.300 ale

WWW.TXINTXARRI.EUS

ESKELA

ETXEBIZITZA

SALDU
Denda saltzen dut. Okendo plazan 
dago, Geltoki kalea 3. 135.000 euro. 
Ez da alokatzen. Interesa duenak 
dei dezala 658 08 93 80 zenbakira.

Trastelekua saltzen dut, 20 m2., 
sotoa da, Sasoetan. 4.000 euro. 
Harremanetarako zenbakia: 644 90 
21 09.

EROSKETA
Garaje bat erosi nahi dut Mitxelin kirol 
gunearen azpian. 629 77 33 87 (Aitor).

ERRENTAN HARTU
Herri erdigunean garaje bat alokai-
ruan hartzeko prest nago. Harrema-
netarako zenbakia: 688 89 87 32.

Etxe bat alokatu nahiko nuke. 
Harremanetarako zenbakia: 687 35 
50 95.

LANA

ESKAINTZA
Interna modura lan egiteko pertsona 
behar dugu, Soziosanitario tituludu-
na. 685 70 44 40 edo 635 20 73 86.

Hernaniko taberna bat kudeatuko 
duen norbaiten bila nabil. 687 35 
50 95.

ESKARIA
Lan bila nabil: ordu, lanaldi osoak, 
externa moduan, garbiketa edo adine-
koen zaintza. Dokumentazioa dut, 
baita titulu soziosanitarioa ere. Pertso-
na serioak bakarrik deitu edo WhatsApp 
mezua bidali honako zenbakira: 666 
22 44 69.

Interna edo externa moduan lan egi-
teko prest nago. Esperientzia eta 
gomendio gutuna ditut, baita diploma 
soziosanitarioa ere. 618 81 43 63.

Etxeko garbiketa lanak egiteko prest 
nago. Esperientzia eta dokumenta-
zioa ditut. 687 35 50 95.

Usurbilgo emakume euskalduna naiz 
eta etxeak garbitzeko eskeintzen 
naiz. 615 72 45 43.

Lan bila nabil: garbiketak, banaketak, 
edozein lanerako prest. Asteburuetan 
ere. 631916924, 631912928 (Bruno).

BESTELAKOAK

SALEROSKETA
Haritz egurra saltzen dugu, tximinia 
edota ekonomiketarako. Eskatu os-
tean etxera eramateko zerbitzua 
dugu. Harremanetarako, 667 23 23 
00.

Jeep Grand Cherokee Limited da 
kotxearen modeloa. Oso ongi zain-
du dugu, garajean gordeta. 182.000 
kilometro ditu, berrikuspena eta IAT 
azterketa egin berri. Diesela da eta 
automatikoa Prezioa, 13.500 euro. 
659 33 33 92 (Adela).

AZOKA TXIKIA

ZORION AGURRAK

Haizea
Zorionak maitia!!! 
Iritsi zaizu egunaaaa. 
Ospatu bakarrik zuk 
dakizun bezala!!! Mila 
muxu etxekoen 
partetik.

Haritz
Eskerrak hamaiketako 
dezentea ekarri zenion 
inutil kuadrillari, 
bestela lerrootako 
zorion agurrak 
bestelako tonua izango 
zukeen. Zu bai 
kudeadore bikaina! 

OSTIRALA, 31 	 GIL

LARUNBATA, 1 	 GANDARIAS-URIBE

IGANDEA, 2 		  GANDARIAS-URIBE

ASTELEHENA, 3 	 ACHA-ORBEA

ASTEARTEA, 4 	 KNIESE

ASTEAZKENA, 5 	 KNIESE

OSTEGUNA, 6 	 DE MIGUEL

'URTE OSOKO GUARDIAK'
Informazio gehiago www.cofgipuzkoa.
com webgunean eskuragarri.

GUARDIAKO 
FARMAZIAK

Eguneko Farmaziak: 09:00-22:00
DE ORUE: Jaizkibel plaza 2/ 943-36 26 52
ACHA-ORBEA: Hipodromo et. 6/ 943-36 35 49
DE MIGUEL: Kale Nagusia 32/ 943-37 11 51
LASA: Kale Nagusia 42 atzea/ 943-36 17 74
GIL: Kale Nagusia 24/ 943-36 07 08
KNIESE: Kale Nagusia 71/ 943-36 65 67
GANDARIAS-URIBE: I.de Loyola 9/ 943-01 95 21

GAUEKO FARMAZIA 22:00-09:00
Etxebeste Farmazia: Elkano kalea 9 
behera, Hernani. 943-55 20 87

Deitu 943-37 14 48 
telefonora, bidali haurraren 
izen-abizenak eta jaiotze data 
txintxarri@ttakun.eus helbide 
elektronikora edo 688 68 35 10 
WhatsApp zenbakira. 

Jaio da!

ESKERTZA

Harrigarria iruditu zaigu eta bihotzez eskertuta gaude jasotzen ari garen babes guztiarekin.
Hasteko, larunbateko agurrean parte hartutako pertsonei aitortza egin nahi diegu. Pirritx, Porrotx 

eta Marimototsek dioten bezala nebarre egin genuen, gugan tristura nagusi bazen ere, agurrean zehar 
barre txikia ere atera baitzitzaigun. Omenaldi honetan, aita nolakoa zen adierazi zen: auzoari eta 
herriari lotua, ezagun, lagun, eta familiagandik oso estimatu eta maitatua. Mila esker, Tomax eta 
Pontxo txalaparta jotzeagatik. Mila esker Joxe Mari, omenaldian gidari, eta aitaren eta gure bizitzan 
bidelagun izateagatik. Eskerrik asko izeba Arani, Iko-ri eskainitako hitzengatik, eta Tomas lehengu-
suari biolinarekin jotako pieza ederrarengatik. Mila esker Antton eta Lierni, bertso eder horiek es-
kaintzeagatik. Eskerrik asko Ostadar eta bertako kide den Begoñari hitzengatik, Fede hain zoriontsu 
egin duen lasterketa antolatzen jarraitzeagatik eta igandean zehar ere berataz gogoratzeagatik. Mila 
esker Zabaleta auzoari auzolanari esker bizitako eta eraikitako harreman estuengatik. Eskerrak Ama-
ne eta Oihanaren kuadrilla zein auzoko lagunei, beti hor egoteagatik hoberenak zarete! Eskerrik asko 
pailazoei egoera gogorrenetan nebarrea sorrarazteagatik. Mila esker Ume Alaia elkarteko gure Rosa-
ri beti alboan zaitugulako. Eskerrik asko Donetz bertaratu ezin izanda bidalitako idatzi eder eta 
hunkigarri horrengatik, baita Ixiar eta Arantxari hitzei ahotsa jartzeagatik. Mila esker Pili eta Txan-
piri aurretik eta egunean bertan antolaketan laguntzeko prest izan zaituztegulako. 

Jarraitzeko, eskerrak eman TXINTXARRI aldizkariari, aitari dedikatutako idatzia eta egindako 
argazki bildumagatik.

Bihotzez mila esker Juanma eta Olatzi une hauetan eskaini diguzuen babes eta goxotasunagatik.
Eta nola ez, mila-mila esker bertaratu zineten guztioi eta uneoro ondoan egon zaretenoi: familia, 

lagun, lankide ohi, auzotar eta herrikide bakoitzari. Zuen hitz eta besarkaden goxotasuna sentitu 
dugu aitak utzitako hutsune honetan eta etapa berri honi ekiteko indartu gaitu. 

Fede oso maitatua eta estimatua dela sentitu dugu eta ziur gaude berak ere zuek bezain beste 
maite zaituztela.

Oihana, Amane eta Junkal 

Fede Otaegiren familiaren eskertza

ASTEBURUKO KIROL HITZORDUAK
FUTBOLA
OHOREZKO ERREGIONAL MAILA

Lagun Onak CD - Ostadar SKT
Larunbata. 11:00. Garmendipe, Azpeitian

GORENGO MAILA
Axular Lizeoa - Ostadar SKT
Igandea. 19:30. Puio, Donostian.

ERREGIONALEN I. MAILA
Texas Lasartearra CF - Orereta Kafea FC
Igandea. 11:30.  Michelin kirol gunean.
Amara Beri KE - Ostadar SKT 
Igandea. 17:50. Martutene, Donostian.

OHOREZKO JUBENIL MAILA
Ostadar SKT - Santo Tomas Lizeoa
Igandea. 11:40. Atsobakar kirol gunean.

JUBENILEN GORENGO MAILA
Ostadar SKT - Lengokoak SD
Igandea. 09:45. Atsobakar kirol gunean.
Mondragon CF B - Texas Lasartearra CF
Igandea. 16:30. Mojategi, Arrasaten.

JUBENILEN I. MAILA
Texas Lasartearra CF  - Mariño  CD

Larunbata. 12:30. Harane, Usurbilen.

OHOREZKO KADETE MAILA
Beasain SD - Ostadar SKT
Larunbata. 09:30. Igartza, Beasainen.

KADETE I. MAILA
Ostadar SKT B - Orereta Kafea FC B
Larunbata. 11:20. Atsobakar kirol gunean.
Texas Lasartearra CF - Ordizia KE C
Larunbata. 11:20. Michelin kirol gunean.
Billabona KE B - Ostadar SKT C
Larunbata. 10:45. Arratzain, Villabonan.
Ostadar SKT (neskak) - Hernani CD B
Igandea. 09:45. Michelin kirol gunean.

INFANTIL HANDI
Ostadar SKT - Igeltegi Donostia CF
Larunbata. 09:45. Michelin kirol gunean.

INFANTIL TXIKI
Ast. Mundarro - Texas Lasartearra CF
Larunbata. 13:30. Zarkumendegi, Astigarragan.
Real Sociedad SAD- Ostadar SKT
Larunbata. 15:00. Zubieta, Donostian.

INFANTIL I. MAILA
Ostadar SKT - Kostkas CD B
Larunbata.09:45. Atsobakar kirol gunean.
Intxurre KKE - Texas Lasartearra CF
Larunbata. 09:30. Elorri, Alegian.

INFANTIL F-8
Goierri Gorri FK - Texas Lasartearra CF
Igandea. 10:00. Igartza, Beasainen.

SASKIBALOIA
JUNIOR ERRENDIMENDUA

Ostadar SKT - Zast Kuraya ZKE
Larunbata. 11:30. Maialen Chourraut  kirol.

K. PARTAIDETZA
Ostadar Beltza - Eibar Saskibaloia
Larunbata. 09:30. Maialen Chourraut  kirol.
Antigua Luberri KE - Ostadar Urdina 
Larunbata. 12:00. Benta Berri kirol., Donostian.
Oiarso SKT 2010 - Ostadar SKT
Larunbata. 12:30. Don Bosco, Errenterian.

PILOTA
ENRIQUE ABRIL TX., FINALA

Luzean - Zubieta 2
Igandea. 10:30. Zubietako pil., Donostian.

ESKUZ BINAKA, NAGUSIAK, 2. MAILA
Ilunpe - Intza KE
Ostirala. 18:00 (2. partida). Azpeitian.

GOMAZKO PALETA, NAGUSIAK, 3. MAILA
EPLE - Intza KE
Larunbata. 11:15 (2.partida). Errenterian.

ESKUZ BINAKA, KADETEAK, 3. MAILA
Intza KE - Arrasate 1
Larunbata. 17:00 (3. partida). Michelin pil.

ESKUZ BANAKA, ERR. INF., 1. MAILA
Intza KE (Jauregi) - Oteiza
Larunbata. 17:00 (2. partida). Michelin pil.

ESKUZ BANAKA, ERR. INF., 2. MAILA
EPLE - Intza KE (Garcia)
Larunbata. 09:45 (1. partida). Errenterian.

ESKUZ BANAKA, ERR. INF., 3. MAILA
Pagazpe - Intza KE (Ibarzabal)
Ostirala. 17:45 (2. partida). Usurbilen.

ESKUZ BANAKA, ERR. ALE., 2 MAILA
Intza KE (Sanchez) - Kuku
Larunbata. 17:00 (1. partida). Michelin pil.
Behar Zana- Intza KE (Beldarrain)
Larunbata. 11:00 (2. partida). Villabonan.

ERRUGBIA
OHOREZKO B MAILA

Gipuzkoa Sortzen - Real Oviedo Rugby
Igandea.12:30. Asti, Zarautzen.
EUSKAL LIGA, II. MAILA

Gaztedi - Gipuzkoa Sortzen
Larunbata. 18:00. Gasteiz, Araban.
10 ETA 12 URTEZ AZPIKOA

Beltzak RTko eskolako kideek 
topaketa izango dute.
Igandea. 10:30.  Puio, Donostian.
XAKEA
GIPUZKOAKO TXAPELKETA

Taula Xake Klubeko kideek 
Gipuzkoako txapelketetako 
jardunaldi berriei egingo diete aurre.
Larunbata/Igandea. Errenterian/Donostian.
LASTERKETA
NAZIOARTEKO KROSA

Herritarrek Donostiako Nazioarteko 
kroseko maila ezberdinetako 
lasterketetan parte hartuko dute.
Igandea. Goiza. Hipodromoa, Donostian.

OSTIRALA 31
LASARTE-ORIA Mobilizazioa
Lasarte-Oriako Sarek, hilero bezala, 
euskal preso, iheslari eta 
deportatuen aldeko manifestazioa 
aurrera eramango du. Erdigunean 
barrena ibili ostean Okendo plazara 
iritsiko dira eta bertan Etxerat 
elkartearekin adostutako 
komunikatua irakurriko dute.
Elizatze plaza, 20:00etan.

LASARTE-ORIA Zinema
Okendo Zinema Taldeak Molt Lluny 
filma proiektatuko du. Sarrerek 6 
euro balio dute.
Kultur etxea, 20:00etan.

LARUNBATA 1
LASARTE-ORIA Gastronomia
Virgen de Guadalupe 
Extremadurako Etxeko kideek 
bazkari alemaniarra egingo dute. 
Marka eta elaborazio 
desberdinetako garagardoak 
dastatu bitartean jaki goxoak jango 
dituzte.
Extremadurako Etxea (Adarra 
kalea, 4), 14:00etan.

LASARTE-ORIA Ospakizuna
Udazkeneko festaren barruan, 
lasarteoriatarrentzako doako 
txokolate jana antolatu du Aterpea 
merkatarien elkarteak, udalarekin 
lankidetzan. Bi orduz banatuko dute 
jaki goxo hori.
Okendo plaza, 17:00etatik 
19:00etara.

IGANDEA 2
LASARTE-ORIA Zinema
El colegio de los animales mágicos 
3 filma proiektatuko dute, 
haurrentzat. Sarrerek 4 euro balio 
dutela jakinarazi dute.
Kultur etxea, 17:00etan.

AGENDA
EMAIGUZUE ZUEN EKITALDIEN BERRI ASTEAZKEN ARRATSALDEA BAINO LEHEN. 
Tel.: 943-37 14 48 / txintxarri@ttakun.eus

LASARTE-ORIA Ospakizuna
Udazkeneko festaren barruan, lasarteoriatarrentzako doako txokolate jana 
antolatu du Aterpea merkatarien elkarteak, udalarekin lankidetzan. Bi orduz 
banatuko dute jaki goxo hori.
Bihar, azaroak 1, Okendo plazan, 17:00etatik 19:00etara.

LASARTE-ORIA Zinema
Acosada pelikula emango dute, 
helduentzat. Sarrerak, 6 eurotan.
Kultur etxea, 19:30ean.

OSTIRALA 7
LASARTE-ORIA Zinema
Okendo Zinema Taldeak Karmele 
filma proiektatuko du. Eragile 
horretako kideek iragarri dutenez, 
Asier Altuna zuzendaria ikus-
entzuleekin hitz egitera etorriko da. 
Sarrerek 6 euro balio dute.
Kultur etxea, 20:00etan.

LARUNBATA 8
LASARTE-ORIA Literatura
Haurrei zuzendutako bi esperimentu 
tailer egingo dituzte.
Udal Liburutegia, 10:00etatik 
11:00etara eta 11:15etik 12:15era.

LASARTE-ORIA Literatura
0 eta 3 urte arteko haurrei eta 
euren gurasoei zuzendutako Liburu 
Baby Kluba egitasmoaren 
hirugarren saioa egingo dute. 
Etxeko txikienen irakurzaletasuna 
bultzatzea da helburu nagusia.
Kultur etxeko hitzaldi aretoa, 
11:00etan.

LASARTE-ORIA Musika
Flamenco y son taldeak kontzertua 
emango du. Sarrera doakoa da 
baina gonbidapena behar da.
Kultur etxea, 19:00etan.

IGANDEA 9
LASARTE-ORIA Zinema
Sari nagusia ziztu bizian filma 
proiektatuko dute, haurrentzat. 
Sarrerek 4 euro balio dute.
Kultur etxea, 17:00etan.

LASARTE-ORIA Zinema
Karmele pelikula emango dute, 
helduentzat. Sarrerak, 6 eurotan.
Kultur etxea, 19:30ean.

ASTEAZKENA 12
LASARTE-ORIA Literatura
Monica Leivak gidatutako solasaldi 
literarioan Luisa Carnes idazlearen 
Tea rooms lana landuko dute.
Udal Liburutegia, 18:00etan.

LASARTE-ORIA Balleta
Emanaldi digitalen zikloaren barruan, 
Oraingo honetan Ballet to Broadway 
emanaldia ekarriko dute. Sarrerek 
7,5 eta 9 euro artean balio dute.
Kultur etxea, 19:00etan.

LARUNBATA 15
LASARTE-ORIA Bertsolaritza
Heriotza, beldurretik maitasunera 
bertso saioa aurrera eramango dute. 
Sarrerek 5 euro balio dute eta Orbela 
ekodendan nahiz Arima tabernan 
eros ditzakete herritarrek.
Zabaleta Auzolan elkartearen 
egoitza, 12:00etan.



 2025 - 10 - 31 Ostirala

Powered by TCPDF (www.tcpdf.org)

http://www.tcpdf.org

